
• Укучыларның əдəби тел культурасын гамəли 
үзлəштерүлəренə ирешү мəктəптə ана теле укытуның иң 
мөһим бурычларыннан санала. Шуңа күрə ана теле 
укытучысы укучыга əдəби тел нормаларын өйрəтүгə, аны 
гамəлдə дөрес файдалана белү күнекмəлəрен бирүгə 
аеруча игътибар итəргə тиеш. Шул вакытта гына укучының 
гомуми культурасы үсə һəм ул барлык яктан да грамоталы 
була.

• Рус педагогы К.Д.Ушинский укучыларда тел үстерү эшенең 
психологик нигезлəрен ача, телне фикергə, фикерлəүне 
телгə бəйлəп карый. Ул үзенең хезмəтлəрендə баланың 
сөйлəү һəм язу телен үстерү мəсьəлəсенə зур урын бирə. 
Укытуның башлангыч чорында ук укучыларга тел үстерү 
күнекмəлəрен бирə башларга кирəклеген əйтə. К.Д.
Ушинский туган телне белем чишмəсе дип атый: аның 
фикеренчə, тел- иң яхшы укытучы, акыл өйрəтүче генə түгел, 
бəлки, əйлəнə-тирəдəге табигать, җəмгыять тормышы белəн 
таныштыручы да. Ана теле дəреслəрендə баланың язу һəм 
сөйлəм телен үстерү эшен системалы рəвештə алып 
барырга чакыра.



Г.Ибраһимов “Татар телен ничек укытырга?”  исемле китабында ана теле дəреслəрендə 
əйтмə һəм язма сөйлəм үстерүгə аеруча игътибар итə. “Сөйлəү яшəүдə нинди зур урын 
тотса, язып аңлату да хəзерге мəдəни хəятта аннан аз ким əһəмиятле”,- ди. Шуңа күрə 
“Инша үзенең иң саф рəвеше белəн беренче сыйныфта ук башлана”,-дип билгели. 
Беренче көннəн үк балаларга бəйлəнешле сөйлəмгə куелган талəплəрне аңлатам. Алар 
түбəндəгелəр:

1.Сөйлəм эчтəлекле булырга тиеш.

2.Сөйлəм логикалы,акылга ятышлы булырга тиеш.

3.Сөйлəм ачык булырга тиеш.

4.Сөйлəм анык булырга тиеш.

5.Сөйлəм саф, чиста булырга тиеш.

6.Сөйлəм грамматик яктан төзек, орфографик һəм пунктуацион яктан дөрес булырга 
тиеш.

7.Сөйлəм тел чараларына бай булырга тиеш.

8.Сөйлəм тəэсирле булырга тиеш.



Башка сөйлəм эш төрлəреннəн язма сөйлəм үзенең тулылыгы, 
аныклылыгы, җəенкелеге белəн аерылып тора, чөнки язма сөйлəм ул 
үз фикереңне турыдан-туры əйтү юлы белəн түгел, ə бераз вакыттан 
соң  объектка  җиткерү максаты белəн эшлəнелə.

Башлангыч этапта алган дөрес язу күнекмəлəре кешенең гомере 
буена иң кирəкле гамəллəрдəн санала, чөнки адəм баласы 
ишеткəнне, күргəнне, укыганны, əйлəнə-тирəгə, кешелəр һəм 
җəмгыятькə карата фикерлəрен дөрес итеп формалаштыра белмəсə, 
грамоталы шəхес була алмый. 

Укучыларның орфографик грамоталылыгын күтəрү өчен тел 
укытучыларына түбəндəге принципларга таянып эшлəү кулай: 

- гомумдидактик принциплардан аңлылык, күрсəтмəлелек, 
эзлеклелек, системалылык принциплары; 

- психологик принциплардан язма сөйлəмгə өйрəнүгə ихтыяҗ 
барлыкка китерү, белем һəм күнекмəлəрнең эзлекле-этаплап 
формалашуы, укучыларның шəхси-психологик һəм яшь 
үзенчəлеклəрен исəпкə алу  тора.



•Язма сөйлəм ирекле, 
чиклəнмəгəн, баланың үз 
иркенə нигезлəнгəн, сөйлəмə 
тел белəн чагыштырганда, 
аңа уйлап, аңлап 
эшлəнгəнлек хас. Ул баланы 
фикерлəргə, акыл сəлəтен 
эшкə җигеп язарга, сөйлəм 
барышын төшенеп барырга 
мəҗбүр итə. Язма сөйлəм – 
балалар өчен гадəти 
булмаган ситуациядə, 
əңгəмəдəшсез, үзалдына 
сөйлəү. Бу – монолог, күз 
алдына, хыялга китерелгəн 
əңгəмəдəш, ак кəгазь бите 
белəн сөйлəшү. 



Дөрес язуның өч нигезе бар: 1) фонетик нигез (сүзлəрнең əдəби əйтелешен белү); 2) морфологик нигез 
(сүзлəрне дөрес язу кагыйдəсен белү); 3) график нигез (əйтелеше белəн язылышы арасында булган 
сүзлəрне дөрес итеп язу).
Рус мəктəплəрендə татар теле дəреслəрендə укучыларның язу күнекмəлəрен үстерү – иң катлаулы мəсьəлə, 
шуңа күрə бу өлкəдə укытучы зур тырышлык күрсəтергə тиеш. Язу – сөйлəм эшчəнлегенең дүртенче төре 
һəм ул эзлекле рəвештə башка төрлəр белəн тыгыз бəйлəнгəн. Башта укучылар өйрəнелə торган лексик 
берəмлеклəрне һəм грамматик калыпларны дөрес итеп əйтергə өйрəнəлəр; аларның мəгьнəлəрен тыңлап 
аңлыйлар, соңыннан аларны текстларда укыйлар (язылышын күрəлəр), аннары гына төрле  язма эшлəр 
эшлилəр. Шул сəбəпле язу өстендə эшлəү түбəндəге этапларны үз эченə ала:
1) сүзнең əйтелешен белү; 2) языла торган сүзнең мəгьнəсен аңлау; 3) сүзне əйтеп карау; 4) сүзнең 
язылышын күргəн булу; 5) сүзне язып караган булу.
Шушы эзлектə эшлəгəндə генə, дөрес язу күнекмəлəре тиешле дəрəҗəдə үсеш алырга мөмкин.
Татар телендə орфографиянең төп принцибы булып фонетик (сүзне ишетелгəнчə язу) принцип саналса да, 
морфологик ( сүзлəрнең мəгьнəле кисəклəре – морфемаларның бөтенлеген саклап язу), график (алынмалар 
язылышы, рус теленнəн һ.б. теллəрдəн кергəн сүзлəр кайсы телдəн кергəн, шул телдəгечə язылалар: 
демократия, сəлам, гадəт, инструкция һ.б.), тарихи-традицион (сүзлəрнең элекке язылышын саклап калу) 
принциплар да яшəп килə. Рус телендə морфологик принцип төп принцип булып торса да, фонетик 
принцип та кулланыла. 



Мəктəптə укучыларның тел һəм сөйлəм материалын үзлəштерү 
дəрəҗəсен тикшерү өчен, татар теле дəреслəрендə төрле язма эшлəр 
үткəрелə.

Язма сөйлəмне тикшерү һəм бəялəү.

 Укучыларның бəйлəнешле язма сөйлəм күнекмəлəре өйрəтү 
характерындагы изложениелəр һəм сочинениелəр ярдəмендə 
тикшерелə. Алар белəн беррəттəн башка язма эшлəр дə куллана: 

▪ сорауларга язмача җавап бирү; 

▪ рус теленнəн татар теленə текстларны язмача тəрҗемə итү; 

▪ укылган яки тыңланган текстның эчтəлеген язмача сөйлəп бирү
(изложение);

▪  бирелгəн ситуация яки тəкъдим ителгəн тема буенча фикерлəрне 
язмача белдерү(сочинение) һ.б. 

Язма сөйлəмне бəялəгəндə, эчтəлекнең тулылыгына һəм эзлеклегенə, 
җөмлə калыпларының грамматик яктан дөреслегенə һəм төрлелегенə, 
стиль бердəмлегенə игътибар итəргə кирəк. Изложение һəм 
сочинение өчен ике билге куела: беренчесе эшнең эчтəлеге өчен, 
икенчесе – грамоталы язуга.



Укытучы һəр дəрестə сүзлəрне дөрес язарга өйрəтү юнəлешендə 
эзлекле эш алып барганда уңышка ирешə ала. Бу – түземлек сорый 
торган четерекле хезмəт.

Дөрес сөйлəү һəм язу күнекмəлəрен формалаштыруда укучылар 
орфограммаларны ниндидер дəрəҗəдə өйрəнгəч, төрле язма, 
иҗади эш төрлəре дə үткəрү аеруча ярдəм итə. Диктантларның һəр 
төре – ул укучыларда телгə өйрəтүдə зур файда китерə, 
орфографик грамоталылыкны күтəрүдə тиешле ролҗ уйный.

  Изложение һəм сочинениелəр дə сөйлəм күнегүлəре дип 
саналалар. Изложениелəр кыска, җəенкерəк һəм ирекле булырга 
мөмкин. Кыска изложение – конспект, аннотация, реферат төзүгə 
күчүнең бер этабы. Җəенкерəк изложенилəрдə хикəядəге 
персонажлар турында өстəмə мəгълуматлар бирелə, тирə-юньдəге 
детальлəр сурəтлəнə, төрле вакыйгалар тасвирлана. 

Инша (сочинение) баштарак сөйлəшү темасы белəн бəйле була һəм, 
күлəме кечкенə булып, миниатюр инша дип атала. Ул язма 
сөйлəмнең төрле жанрларында булырга мөмкин (тасввирлау, 
хикəялəү, фикер йөртү). Һəр жанрга караган тел чараларын 
максатчан рəвештə өйрəнə бару кирəк. 

Инша язар алдыннан, аның текстын төзү өчен əзерлек алып 
барырга кирəк. Бу əзерлек план төзү, телдəн сөйлəү, тел 
материалына өйрəнү, тарихи-мəдəни төшенчəлəрен ачыклау белəн 
бəйле.

Болардан кала, дөрес язу күнекмəлəренə өйрəтүгə сорауларга 
җаваплар да керə. Укылган яисə тыңланган текст, картина, берəр 
рəсем материалында сораулар бирелə. Җавап язмача эшлəнə.



•Хаталарны төзəтү. Язма эш 
һəрвакыт тикшерелергə һəм 
укытучы тарафыннан 
бəялəнергə тиеш. Түбəндəге 
этапларны билгелəргə 
мөмкин:

•1) укучыларның язма 
эшлəрен тикшерү һəм 
бəялəү;

•2) табылган хаталарны җыю 
һəм төркемлəү;

•3) укытучының хаталарны 
тикшерү дəресенə əзерлеге;

•4) укучылар җибəргəн 
хаталар өстендə эшлəү;

• укучыларның үз хаталары 
өстендə шəхси эшлəре. 


